დანართი N1

სსიპ-სოციალური მომსახურების სააგენტოსაგან სსიპ-სახელმწიფო სერვისების განვითარების სააგენტოსათვის დელეგირებული უფლებამოსილების ფარგლებში, საზოგადოებრივი ცენტრების მეშვეობით,  მოსახლეობისათვის გარკვეული სერვისების მიწოდების წესი და პირობები 
        
    მუხლი 1. ზოგადი დებულებები
    1. “სსიპ-სოციალური მომსახურების სააგენტოსაგან სსიპ-სახელმწიფო სერვისების განვითარების სააგენტოსათვის დელეგირებული უფლებამოსილების ფარგლებში, საზოგადოებრივი ცენტრების მეშვეობით,  მოსახლეობისათვის რიგი სერვისების მიწოდების წესი და პირობები“ (შემდგომში-წესი) განსაზღვრავს იმ სოციალური სერვისების ჩამონათვალს, რომლებსაც ახორციელებენ საზოგადოებრივი ცენტრები, სსიპ-სოციალური მომსახურების სააგენტოსაგან სსიპ-სახელმწიფო სერვისების განვითარების სააგენტოსათვის დელეგირებული უფლებამოსილების ფარგლებში და მათ მიერ მოსახლეობისათვის მომსახურების გაწევის წესსა და პირობებს.
    2. აღნიშნული წესი წარმოადგენს საქართველოს შრომის, ჯანმრთელობისა და სოციალური დაცვის სამინისტროს, სსიპ-სოციალური მომსახურების სააგენტოს, სსიპ - სახელმწიფო სერვისების განვითარების სააგენტოსა და სსიპ-მონაცემთა გაცვლის სააგენტოს შორის გაფორმებული შესაბამისი ხელშეკრულების დანართს და ამ ხელშეკრულების (შემდგომში-ხელშკრულება) განუყოფელ ნაწილს.

მუხლი 2.  სერვისების ჩამონათვალი, რომლებსაც ახორციელებენ საზოგადოებრივი ცენტრები დელეგირებული უფლებამოსილების ფარგლებში
საზოგადოებრივი ცენტრები ახორციელებენ დელეგირებულ უფლებამოსილებებს შემდეგი სერვისების მიხედვით:
1. ფულადი სოციალური დახმარება (საარსებო შემწეობა):
 1.1.„სოციალურად დაუცველი ოჯახების მონაცემთა ერთიან ბაზაში“  რეგისტრაციის მიზნით, განაცხადის მიღება;
1.2. ოჯახის სოციალურ-ეკონომიკური მდგომარეობის განმეორებით შეფასებასთან (გადამოწმებასთან) დაკავშირებული განაცხადის მიღება;
            1.3. „სოციალურად დაუცველი ოჯახების მონაცემთა ერთიან ბაზაში“ რეგისტრაციის გაუქმებასთან დაკავშირებული განაცხადის მიღება;
1.4. ოჯახის დეკლარაციაში“ მონაცემთა კორექტირების შესახებ განცხადების მიღება;

1.5. „სოციალურად დაუცველი ოჯახების მონაცემთა ერთიან ბაზაში“ დაცული ინფორმაციის (ოჯახის საიდენტიფიკაციო კოდი, მისამართი, ოჯახის უფლებამოსილი პირი, ოჯახის წევრების შესახებ ინფორმაცია (სახელი, გვარი, დაბადების თარიღი, პირადი ნომერი) სარეიტინგო ქულის ოდენობა, სარეიტინგო ქულის ძალაში შესვლის თარიღი, ოჯახის რეგისტრაციის შეწყვეტის შესახებ, საარსებო შემწეობის თანხის ოდენობა, საარსებო შემწეობის შეჩერება, საარსებო შემწეობის შეწყვეტა, საარსებო შემწეობის ყოველთვიური ჩარიცხვა არაუმეტეს 6 თვისა) ზეპირსიტყვიერად ან/და დოკუმენტური სახით (ცნობა/ამონაწერი) გაცემა.

       2.  სოციალური პაკეტი:
2.1. სოციალური პაკეტის დანიშვნა/ცვლილების შესახებ განცხადების მიღება;
 2.2.დანიშნული  სოციალური პაკეტის შესახებ ინფორმაციის (საფუძველი, დანიშვნის თარიღი, ოდენობა,  შეჩერება, შეწყვეტა) გაცემა;
3.სახელმწიფო პენსიის დანიშვნა/ცვლილების შესახებ განცხადების მიღება;
3.1 დანიშნული  სახელმწიფო პენსიისშესახებ ინფორმაციის ( საფუძველი,  დანიშვნის თარიღი, ოდენობა,შეჩერება, შეწყვეტა ) გაცემა;

 4. მაღალმთიან დასახლებაში მუდმივად მცხოვრებ,   სახელმწიფო პენსიის/სოციალური პაკეტის მიმღებ პირთა დანამატის შესახებ ინფორმაციის (საფუძველი, დანიშვნის თარიღი, ოდენობა, შეწყვეტა) გაცემა;

5. საყოფაცხოვრებო სუბსიდია:
5.1.საყოფაცხოვრებო სუბსიდიის დანიშვნა/ცვლილების შესახებ განცხადების მიღება;
5.2. დანიშნული საყოფაცხოვრებო სუბსიდიის შესახებ ინფორმაციის( საფუძველი, დანიშვნის თარიღი, ოდენობა, შეჩერება/შეწყვეტა) გაცემა.

6. სახელმწიფო კომპენსაცია:
6.1 სახელმწიფო კომპენსაციის დანიშვნა/ცვლილების შესახებ განცხადების მიღება;
            6.2 დანიშნული სახელმწიფო კომპენსაციის შესახებ ინფორმაციის (საფუძველი, უწყება,  ოდენობა, დანიშვნის თარიღი, შეჩერება/შეწყვეტა) გაცემა;

   
          მუხლი 3. ძირითადი კანონმდებლობა, რომელიც გამოიყენება დელეგირებული უფლებამოსილებების განხორციელებისას
         1. ამ წესით განსაზღვრული უფლებამოსილებების განხორციელებისას, საზოგადოებრივი ცენტრები, ძირითადად, ხელმძღვანელობენ შემდეგი საკანონმდებლო აქტებით:
ა) საქართველოს ზოგადი ადმინისტრაციული კოდექსი;
ბ) საქართველოს კანონები:
ბ.ა) „პერსონალურ მონაცემთა დაცვის შესახებ“;
ბ.ბ) „სოციალური დახმარების შესახებ“;
ბ.გ) „სახელმწიფო პენსიის შესახებ“;
ბ.დ) „სახელმწიფო კომპენსაციისა და სახელმწიფო აკადემიური სტიპენდიის შესახებ“;
გ) საქართველოს მთავრობის დადგენილებები:
გ.ა) 2006 წლის 28 ივლისის N145 („სოციალური დახმარების შესახებ“);
გ.ბ) 2010 წლის 24 აპრილის N126 („ქვეყანაში სიღატაკის დონის შემცირებისა და მოსახლეობის სოციალური დაცვის სრულყოფის ღონისძიებათა შესახებ“);
გ.გ) 2012 წლის 23 ივლისის N279 (სოციალური პაკეტის განსაზღვრის შესახებ“);
გ.დ) საქართველოს მთავრობის 2007 წლის 11 იანვრის N4 დადგენილება ("სოციალური შეღავათების მონეტიზაციის შესახებ");
გ.ე) საქართველოს მთავრობის 2016 წლის 14 ივნისის N264 დადგენილება („მაღალმთიან დასახლებაში მუდმივად მცხოვრები პირებისა და მაღალმთიან დასახლებაში მდებარე სამედიცინო დაწესებულებაში დასაქმებული/დაკონტრაქტებული სამედიცინო პერსონალისათვის დანამატის გაცემის წესისა და პირობების შესახებ“).
დ) საქართველოს შრომის, ჯანმრთელობისა და სოციალური დაცვის მინისტრის ბრძანებები:
დ.ა) 2010 წლის 20 მაისის №141/ნ ბრძანება („სოციალურად დაუცველი ოჯახების სოციალურ-ეკონომიკური მდგომარეობის შეფასების წესის დამტკიცების თაობაზე“);
დ.ბ) 2010 წლის 20 მაისის N140/ნ ბრძანება („სოციალურად დაუცველი ოჯახების მონაცემთა ერთიან ბაზაში რეგისტრაციასთან, რეგისტრაციის გაუქმებასთან და სოციალურ-ეკონომიკური მდგომარეობის განმეორებით შეფასებასთან (გადამოწმებასთან) დაკავშირებული განაცხადის ფორმის, მისი მიღებისა და აღრიცხვის წესის დამტკიცების თაობაზე“);
დ.გ) 2006 წლის 10 თებერვლის N46/ნ ბრძანება („სახელმწიფო პენსიის/საპენსიო პაკეტისა და სახელმწიფო კომპენსაციის დანიშვნისა და გაცემის წესების დამტკიცების თაობაზე“);
2. საზოგადოებრივი ცენტრები დელეგირებული უფლებამოსილებების განხორციელებისას ხელმძღვანელობენ აგრეთვე საქართველოს სხვა კანონმდებლობით და სააგენტოს ადმინისტრაციულ-სამართლებრივი აქტებით (ასეთის არსებობის შემთხვევაში).
3. ამ წესში გამოყენებულ ტერმინებს გააჩნიათ იგივე მნიშვნელობა, რაც გათვალისწინებულია ამ მუხლის პირველი პუნქტით განსაზღვრული კანონმდებლობით და/ან ხელშეკრულებით.

       მუხლი 4. დელეგირებული უფლებამოსილებების განხორციელების ზოგადი პრინციპები
1. საზოგადოებრივი ცენტრის ოპერატორის (ოპერატორი) მიერ მომსახურების დაწყება დასაშვებია უშუალოდ სერვისის მაძიებლის (მ.შ. სოციალური დახმარების, პენსიის, -მაღალმთიან დასახლებაში მუდმივად მცხოვრებ,   სახელმწიფო პენსიის/სოციალური პაკეტის მიმღებ პირთა დანამატის, კომპენსაციის, სოციალური პაკეტის მიმღები/მაძიებელი პირი, ოჯახის უფლებამოსილი წარმომადგენელი ან  სრულწლოვანი, ქმედუნარიანი წევრი) ან მისი კანონიერი  წარმომადგენლის მიმართვის საფუძველზე.
2. ოპერატორი სერვისის მაძიებლის ან მისი წარმომადგენლის იდენტიფიცირებისათვის მოითხოვს შესაბამისი პირ(ებ)ის პირადობის დამადასტურებელ დოკუმენტებს.
3. წარმომადგენლის მეშვეობით სერვისის მიწოდებისას, ოპერატორი ვალდებულია, სერვისის მაძიებლისა და წარმომადგენლის პირადობის დამადასტურებელ დოკუმენტებთან ერთად, ასევე, მოითხოვოს წარმომადგენლობის დამადასტურებელი სათანადო დოკუმენტი.
4. საზოგადოებრივი ცენტრის მომსახურება შემოიფარგლება სერვისის მაძიებლისათვის  შესაბამისი ინფორმაციის ზეპირსიტყვიერად ან/და დოკუმენტური სახით (ცნობა/ამონაწერი) მიწოდებით, სერვისის მაძიებლის განცხადების/განაცხადის და მასზე დართული დოკუმენტების მიღებით, კომპეტენციის შესაბამისად, სერვისით სარგებლობით დაინტერესებული პირისათვის კონსულტაციის გაწევით.
5. სერვისის მაძიებლისათვის ინფორმაციის გაცემისას, ოპერატორი ეყრდნობა სააგენტოსაგან დადგენილი წესით გამოთხოვილ მონაცემებს, რომლებიც ვალიდურია მხოლოდ ინფორმაციის გაცემის მომენტისათვის.
6. ცნობის სახით ინფორმაციის გაცემა ხორციელდება დოკუმენტბრუნვის ელექტრონული სისტემის საშუალებით, შესაბამისი განაცხადის/განცხადების ფორმის შევსების საფუძველზე.
            7. ამონაწერის გაცება ხორციელდება ოპერატორის მიერ მონაცემთა ბაზაში დაცული ინფორმაციის გათვალისწინებით.
           8. გამზადებული ამონაწერი უნდა დადასტურდეს ოპერატორის ხელმოწერითა და სააგენტოს შტამპით. 

9. განაცხადის/განცხადების  ფორმა (მ.შ. სტანდარტული) ივსება ადგილზე, ოპერატორის დახმარებით.
10. განაცხადზე/განცხადებაზე დართული ყველა დოკუმენტის ასლი  უნდა დადასტურდეს ოპერატორის ხელმოწერითა და სააგენტოს შტამპით (წარწერით: „ასლი დედანთან სწორია“).
11. განცხადების/განაცხადის და მასზე დართული დოკუმენტ(ებ)ის მიღების შემდეგ, ოპერატორის მიერ უნდა მოხდეს:
ა) განცხადების/განაცხადის მიღების დადასტურება ხელმოწერით და სააგენტოს მიერ გადაცემული შტამპის საშუალებით;
ბ) განცხადების/განაცხადის  მიღების თარიღის მითითება;
გ) ბარათის გახსნა დოკუმენტების ერთიან სისტემაში და განაცხადის ფორმაზე სისტემის მიერ მინიჭებული საქმის კოდის მითითება;
            დ) მიღებული დოკუმენტ(ებ)ის სკანირება და გადაწყვეტილების მიღების მიზნით, მათი გადაგზავნა  დეს-ის საშუალებით მყისიერად.
            10. დოკუმენტ(ებ)ის მიღების შემდეგ, ოპერატორი განმცხადებელს გადასცემს  სააღრიცხვო ბარათს, რომელზეც მითითებულია დოკუმენტ(ებ)ის მიღების თარიღი, ფურცლების რაოდენობა და სახე (ორიგინალი, ასლი), მიმღები პირის ვინაობა და საქმის კოდი. სააღრიცხვო ბარათი მოწმდება სააგენტოს შტამპითა და ოპერატორის ხელმოწერით.
11. საზოგადოებრივი ცენტრისაგან დოკუმენტაციის მიღების შემდეგ, ინფორმაციის  დამუშავებასა და საჭიროებისამებრ რეაგირებაზე პასუხისმგებელია სააგენტოს ტერიტორიული ერთეული. 
12. „საზოგადოებრივ ცენტრებში“, სერვისის მაძიებლის/წარმომადგენლის მიერ შევსებული  განცხადების/განაცხადის ფორმები, თანდართული დოკუმენტების ასლებთან და/ან დედნებთან ერთად, საჭიროა განთავსდეს ინდივიდუალურად, ცალკე ფაილში და დალაგდეს თარიღისა და მინიჭებული (რეგისტრაციის) ნომრის ზრდის (აღმავლობის) მიხედვით. 
13. „საზოგადოებრივ ცენტრში“ სერვისის მაძიებლის/წარმომადგენლის მიერ ჩაბარებული დოკუმენტების ელექტრონული ვერსიის (დასკანერებული) გადაგზავნა, სააგენტოს ტერიტორიულ ერთეულში უნდა მოხდეს მყისიერად და უზრუნველყოფილ უნდა იქნეს სკანირების მაღალი ხარისხი. წარდგენილი განცხადებისა და დოკუმენტების ასლების და/ან დედნების სააგენტოს ტერიტორიულ ერთეულზე გადაცემა უნდა განხორციელდეს ყოველკვირეულად, ერთსა და იმავე ფიქსირებულ დღეს, მიღება-ჩაბარების აქტის საფუძველზე, საზოგადოებრივი ცენტრისა და სააგენტოს ტერიტორიული ერთეულის შესაბამისი პასუხისმგებელი პირების მიერ.

     მუხლი 5. სახელმწიფო გასაცემლებთან დაკავშირებული მომსახურება
1. ოპერატორი უფლებამოსილია:
ა) გასცეს ინფორმაცია სახელმწიფო პენსიის, საყოფაცხოვრებო სუბსიდიის, სახელმწიფო კომპენსაციის, სოციალური პაკეტის დანიშვნის თარიღის, ოდენობის, დანიშვნის საფუძვლის, შეჩერება/შეწყვეტისა და მისი მიზეზის შესახებ. 
ბ) მიიღოს დადგენილი ფორმის განცხადება სახელმწიფო პენსიის,სახელმწიფო კომპენსაციის, საყოფაცხოვრებო სუბსიდიის, სოციალური პაკეტის დანიშვნა/ცვლილების მოთხოვნით.
2. ინფორმაციის გაცემისას ცნობის სახით, ოპერატორმა უნდა მოახდინოს დოკუმენტების  ერთიანი სისტემიდან სააგენტოს შესაბამისი ტერიტორიული ერთეულის მიერ მომზადებული ცნობის ამობეჭდვა, შტამპით დამოწმება და დაინტერესებული პირისათვის გადაცემა.  
3. სახელმწიფო პენსიის დანიშვნის მოთხოვნით შევსებულ განცხადებას თან უნდა დაერთოს  საქართველოს შრომის, ჯანმრთელობისა და სოციალური დაცვის მინისტრის 2006 წლის 10 თებერვლის №46/ნ ბრძანებით დამტკიცებული „სახელმწიფო პენსიის/საპენსიო პაკეტის დანიშვნისა და გაცემის წესის“ მე-5 მუხლით გათვალისწინებული დოკუმენტები.
4. შეჩერებული სახელმწიფო პენსიის განახლების განცხადებას, პირადობის დამადასტურებელ დოკუმენტთან ერთად, თან უნდა დაერთოს პენსიის შეჩერების საფუძვლის აღმოფხვრის დამადასტურებელი ცნობა/ინფორმაცია (არსებობის შემთხვევაში).
5. საზოგადოებრივი ცენტრის ოპერატორი უფლებამოსილია, დადგენილი წესით, მიიღოს განცხადება სახელმწიფო კომპენსაციის დანიშვნისა და შეჩერებული სახელმწიფო კომპენსაციის განახლების  თაობაზე.;
6. შეჩერებული სახელმწიფო კომპენსაციის განახლების განცხადებას, პირადობის დამადასტურებელ დოკუმენტთან ერთად, თან უნდა დაერთოს კომპენსაციის გაცემის შეჩერების საფუძვლის აღმოფხვრის დამადასტურებელი ცნობა/ინფორმაცია.
7. სახელმწიფო პენსიაზე უფლების მქონე პირებისათვის საყოფაცხოვრებო სუბსიდიის დანიშვნის მოთხოვნით განცხადებას თან უნდა დაერთოს „სოციალური შეღავათების მონეტიზაციის შესახებ“ საქართველოს მთავრობის 2007 წლის 11 იანვრის N4 დადგენილებით დამტკიცებული „საყოფაცხოვრებო სუბსიდიის ოდენობა, მისი დანიშვნა-გაცემის წესის და პრინციპების“ მე-5 მუხლით გათვალისწინებული დოკუმენტები.
8. სახელმწიფო კომპენსაციასთან ერთად სოციალური პაკეტის(საყოფაცხოვრებო სუბსიდია) დანიშვნაზე უფლების მქონე პირებისათვის სოციალური პაკეტის დანიშვნის მოთხოვნით განცხადებას თან უნდა დაერთოს საქართველოს მთავრობის 2012 წლის 23 ივლისის N279 დადგენილებით დამტკიცებული   „სოციალური პაკეტის გაცემის წესი და პირობების“  მე-7 მუხლით განსაზღვრული შესაბამისი დოკუმენტები.
9 სოციალური პაკეტის დანიშვნის განცხადებას თან უნდა დაერთოს საქართველოს მთავრობის 2012 წლის 23 ივლისის N279 „სოციალური პაკეტის გაცემის წესის და პირობების“ მე-7 მუხლით განსაზღვრული დოკუმენტაცია.
10 შეჩერებული სოციალური პაკეტის აღდგენის მოთხოვნით განცხადებას, პირადობის დამადასტურებელ დოკუმენტთან (წარმომადგენლის მეშვეობით მომართვისას, გამოიყენება ამ დანართის მე-4 მუხლის მე-3 პუნქტის მოთხოვნები) ერთად, თან უნდა დაერთოს პენსიის შეჩერების საფუძვლის აღმოფხვრის დამადასტურებელი ცნობა/ინფორმაცია (არსებობის შემთხვევაში).

მუხლი 6. სოციალურად დაუცველი ოჯახების მონაცემთა ერთიანი ბაზის და ფულადი სოციალური დახმარების (საარსებო შემწეობა) ადმინისტრირებასთან დაკავშირებული მომსახურება
1.  სოციალურად დაუცველი ოჯახების მონაცემთა ერთიანი ბაზის (შემდგომში-ბაზა) და ფულადი სოციალური დახმარების (საარსებო შემწეობა) ადმინისტრირებასთან დაკავშირებულ საკითხებზე მომსახურება დასაშვებია, მხოლოდ ოჯახის სრულწლოვანი, ქმედუნარიანი წევრის ან ოჯახის უფლებამოსილი წარმომადგენლის, აგრეთვე, მათი წარმომადგენლების მომართვის საფუძველზე, რა დროსაც გამოიყენება ამ დანართის მე-4 მუხლის მე-3 პუნქტის მოთხოვნები).
2. ოპერატორი უფლებამოსილია:
ა) ზეპირად გასცეს ბაზაში ოჯახის შესახებ არსებული შემდეგი ინფორმაცია : რეგისტრაციის თარიღი, სარეიტინგო ქულის ოდენობა, სარეიტინგო ქულის ძალაში შესვლა, საარსებო შემწეობის თანხის ოდენობა, საარსებო შემწეობის შეჩერება/შეწყვეტის შესახებ ინფორმაცია მიზეზის ჩვენებით, საარსებო შემწეობის ჩარიცხვის მდგომარეობა არაუმეტეს წინა 6 თვის მანძილზე;
ბ) სათანადო წესით, დოკუმენტურად გასცეს ამ პუნქტის „ა“ ქვეპუნქტით განსაზღვრული ინფორმაცია სააგენტოდან გამოთხოვილი ინფორმაციის საფუძველზე.
გ) მიიღოს დადგენილი ფორმის განაცხადი ბაზაში რეგისტრაციის მიზნით;
დ) მიიღოს ოჯახის სოციალურ-ეკონომიკური მდგომარეობის განმეორებით შეფასებასთან (გადამოწმებასთან) დაკავშირებული განაცხადი;
ე) მიიღოს ბაზაში რეგისტრაციის გაუქმებასთან დაკავშირებული ან „ოჯახის დეკლარაციაში“ მონაცემთა კორექტირების შესახებ  განაცხადი;
3. ბაზაში რეგისტრაციის მიზნით, განაცხადის მიღებისას, ოპერატორმა უნდა იხელმძღვანელოს საქართველოს შრომის, ჯანმრთელობისა და სოციალური დაცვის მინისტრის 2010 წლის 20 მაისის N140/ნ ბრძანებით დამტკიცებული „სოციალურად დაუცველი ოჯახების მონაცემთა ერთიან ბაზაში რეგისტრაციასთან, რეგისტრაცის გაუქმებასთან დასოციალურ-ეკონომიკური მდგომარეობის განმეორებით შეფასებასთან (გადამოწმებასთან) დაკავშირებული განაცხადის ფორმის მიღებისა და აღრიცხვის წესით“.
4. განაცხადის სტანდარტული ფორმა ივსება ადგილზე, “საზოგადოებრივი ცენტრის“ ოპერატორის დახმარებით.   
5. „საზოგადოებრივი ცენტრის“ ოპერატორის მიერ უნდა მოხდეს განმცხადებლის და ოჯახის წევრ(ებ)ის გადამოწმება ბაზაში, მონაცემების დუბლირების გამორიცხვის მიზნით. 
6. „საზოგადოებრივი ცენტრის“ ოპერატორის მიერ, პირველადი განაცხადის მიღების დროს, არ ივსება განაცხადის „ოჯახის საიდენტიფიკაციო კოდი“–ს გრაფები (აღნიშნული ივსება უშუალოდ სოციალური მომსახურების სააგენტოს ტერიტორიული ერთეულის მიერ).
7. ოჯახის სოციალურ-ეკონომიკური მდგომარეობის განმეორებით შეფასებასთან (გადამოწმებასთან) დაკავშირებული განაცხადის მიღება ოპერატორის მიერ ხდება იმ შემთხვევაში, თუ ადგილი აქვს ქვემოთ ჩამოთვლილ ფაქტ(ებ)ს: 
ა) ოჯახში განხორციელდა დემოგრაფიული ცვლილება (ოჯახს დაემატა/გამოაკლდა წევრი);
ბ) ოჯახის წევრი დასაქმდა და/ან მიიღო ლეგალური შემოსავალი;
გ) ოჯახის წევრმა დაკარგა სამუშაო, ლეგალური შემოსავალი;
დ) ოჯახმა შეიცვალა საცხოვრებელი ადგილი; 
ე) სარეიტინგო ქულის მინიჭებიდან გასულია ერთი წელი;
ვ) ოჯახის წევრს დაუდგინდა შეზღუდული შესაძლებლობის მქონე პირის  სტატუსი;
8. თუ ოჯახში დემოგრაფიული ცვლილება გამოწვეულია ბავშვის დაბადების/შვილად აყვანის ან ოჯახის წევრის გარდაცვალების ფაქტით, ოჯახის მიერ წარმოდგენილი უნდა იყოს მომხდარი ცვლილების დამადასტურებელი შესაბამისი დოკუმენტი (დაბადების მოწმობის/გარდაცვალების მოწმობის ასლი).
9. ამ მუხლის მე-7 პუნქტის „ბ“, „გ“, და „ვ“ ქვეპუნქტებით გათვალისწინებული საფუძვლ(ებ)ის არსებობის შემთხვევაში, ოჯახის მიერ წარმოდგენილი უნდა იყოს მომხდარი ცვლილების დამადასტურებელი შესაბამისი დოკუმენტი.
10. ბაზაში რეგისტრაციის გაუქმებასთან დაკავშირებით  მომართვისას, ოპერატორმა წინასწარ, უნდა განუმარტოს განმცხადებელს, რომ აღნიშნული განაცხადის შემოტანის შემთხვევაში, ოჯახი კარგავს უფლებას მომდევნო ერთი წლის განმავლობაში მოითხოვოს ბაზაში განმეორებითი რეგისტრაცია.
11. განცხადება ბაზაში რეგისტრირებული ოჯახის მონაცემების კორექტირების შესახებ მიიღება ოპერატორის მიერ იმ შემთხვევაში, თუ ადგილი აქვს ქვემოთ ჩამოთვლილ ფაქტ(ებ)ს: 
ა) ბაზაში რეგისტრირებული ოჯახის დეკლარაციაში ფიქსირდება ცდომილება ოჯახის წევრთა რეკვიზიტებში (სახელი, გვარი, პირადი ნომერი). ამ შემთხვევაში ოჯახის მიერ წარმოდგენილი უნდა იყოს აღნიშნული ფაქტის დამადასტურებელი დოკუმენტი (ამ საფუძვლით მონაცემთა კორექტირება არ არის დამოკიდებული“ოჯახის დეკლარაციის” შევსების თარიღზე);
ბ) ბაზაში რეგისტრირებული ოჯახის დეკლარაციაში არის ცდომილება საცხოვრებელი ადგილის მისამართში (კორპუსის ნომერი, ბინის ნომერი, ქუჩის სახელწოდება). ამ შემთხვევაში ოჯახის მიერ წარმოდგენილი უნდა იყოს აღნიშნული ფაქტის დამადასტურებელი დოკუმენტი: ამონაწერი საჯარო რეესტრიდან ან/და მეზობლების წერილობითი დასტური (ამ საფუძვლით მონაცემთა კორექტირება არ არის დამოკიდებული „ოჯახის დეკლარაციის“ შევსების თარიღზე).
გ) ოჯახში დაიბადა ან/და ოჯახმა იშვილა ბავშვი (ბავშვის დაბადებიდან/შვილად აყვანიდანდა „ოჯახის დეკლარაციის“ შევსებიდან არ არის გასული 2 წელზე მეტი). ამ შემთხვევაში, ოჯახის მიერ წარმოდგენილი უნდა იყოს აღნიშნული ფაქტის დამადასტურებელი დოკუმენტი.
[bookmark: _GoBack]დ) „ოჯახის დეკლარაციის“ „B3“ პუნქტში არ არის მონიშნული მე-6 გრაფა („სიცოცხლისათვის საშიში დაავადების სამკურნალოდ საჭიროებს პერმანენტულ მედიკამენტოზურ/ამბულატორიულ მკურნალობას“). ამ შემთხვევაში, „ოჯახის დეკლარაციის” შევსებიდან არ უნდა იყოს გასული 90 დღეზე მეტი და ოჯახის მიერ წარმოდგენილი უნდა იქნეს ცნობა ოჯახის შესაბამისი წევრის ჯანმრთელობის მდგომარეობის შესახებ – სამედიცინო დოკუმენტაცი აფორმა №IV-100/ა, რომელშიც მითითებული იქნება  საქართველოს შრომის, ჯანმრთელობისა და სოციალური დაცვის მინისტრის 2010 წლის 20 მაისის №141/ნ ბრძანებით დამტკიცებული  „სოციალურად დაუცველი ოჯახების სოციალურ-ეკონომიკური მდგომარეობის შეფასების წესის“ მე-7 მუხლის მე-7 პუნქტში მითითებული ერთი ან რამდენიმე დაავადება.
ე) „ოჯახის დეკლარაციაში“ შეტანილი სხვა მონაცემების უზუსტობა/ცვლილება, რომლებმაც შეიძლება გავლენა მოახდინოს სარეიტინგო ქულის ცვლილებაზე (ამ შემთხვევაში, „ოჯახის დეკლარაციის” შევსებიდან არ უნდა იყოს გასული 90 დღეზე მეტი). 

მუხლი 7. მომსახურების სხვა პირობები
1. „საზოგადოებრივი ცენტრის“ მოთხოვნის საფუძველზე, საჭირო ფორმ(ებ)ის გადაცემა სააგენტოს შესაბამისი ტერიტორიული ერთეულის მიერ ხორციელდება მიღება-ჩაბარების აქტით, ამასთან „საზოგადოებრივი ცენტრმა“ უნდა წარადგინოს მიწოდებული ფორმების ხარჯვის შესახებ დამატებითი ინფორმაცია. საჭირო ფორმ(ებ)ის გადაცემა აგრეთვე შესაძლებელია განხორციელდეს არამატერიალური ფორმით, ელექტრონულ ფორმატში.
2. „საზოგადოებრივი ცენტრი“უფლებამოსილია გამოიყენოს სააგენტოს ტერიტორიული ერთეულის მიერ გადაცემული ბეჭედი და/ან შტამპი 
3. ამ წესის შესაბამისად მიღებული ორიგინალი დოკუმენტების გადაგზავნას „საზოგადოებრივი ცენტრი“ უზრუნველყოფს პერიოდულად, სააგენტოს ტერიტორიულ ერთეულში. დოკუმენტების გადაცემა ხორციელდება მიღება-ჩაბარების აქტის საფუძველზე, რომელშიც აღნიშნული იქნება შესაბამისი საქმეების ნომრები.

მუხლი 8. საზოგადოებრივი ცენტრის საქმიანობის შეფასება
1. სააგენტო უფლებამოსილია, წინასწარი გაფრთხილების გარეშე, განახორციელოს საზოგადოებრივი ცენტრის მუშაობის მონიტორინგი და შეაფასოს მისი საქმიანობა, მიღწევები, კვალიფიკაცია, აგრეთვე სხვა პროფესიული უნარ-ჩვევები და პიროვნული თვისებები. 
2. სააგენტოს მიერ განხორციელებული მონიტორინგის შედეგები ეცნობება სერვისების განვითარების სააგენტოს.

მუხლი 9. საზოგადოებრივი ცენტრების სამუშაო საათები და მომსახურების სხვა პირობები
1.  საზოგადოებრივი ცენტრის ოპერატორის სამუშაო საათები განისაზღვრება დილის 09:00 – დან  საღამოს 18:00 – საათამდე. სამუშაო დღის განმავლობაში მოქალაქეთა მიღება განისაზღვრება 09:30 – დან 17:00 საათამდე.
2. საზოგადოებრივ ცენტრში შესვენება განისაზღვრება 1 საათით  12:00 დან 15:00 საათამდე შუალედში (შესვენება უნდა განაწილდეს ორ ოპერატორს შორის სხვადასხვა დროს, რათა არ მოხდეს სამუშაო პროცესის შეფერხება).
3. საზოგადოებრივი ცენტრის წარმომადგენელი საქმიანობისას ხელმძღვანელობს სერვისების განვითარების სააგენტოს მიერ განსაზღვრული სტანდარტებით.

მუხლი 10. წესის ცვლილება
ამ წესში ცვლილება შესაძლებელია განხორციელდეს მხარეთა წერილობითი შეთანხმებით, რომელიც დაერთვება ხელშეკრულებას.


